Տ Ե Ղ Ե Կ Ա Ն Ք - Հ Ի Մ Ն Ա Վ Ո Ր ՈՒ Մ
«ԵՐԵՎԱՆ ՔԱՂԱՔԻ ԹՈՒՄԱՆՅԱՆ, ՆԱԼԲԱՆԴՅԱՆ, ԱՎԱԳ ՊԵՏՐՈՍՅԱՆ ՓՈՂՈՑՆԵՐՈՎ ԵՎ ՍԱՅԱԹ-ՆՈՎԱ ՊՈՂՈՏԱՅՈՎ ՊԱՐՓԱԿՎԱԾ ՏԱՐԱԾՔԻ ՆԿԱՏՄԱՄԲ ԲԱՑԱՌԻԿ` ԳԵՐԱԿԱ ՀԱՆՐԱՅԻՆ ՇԱՀ ՃԱՆԱՉԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ՄԱՐՏԻ 18-Ի № 316-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» Հայաստանի Հանրապետության կառավարության որոշման
Անհրաժեշտություն - Երևան քաղաքի գլխավոր հատակագծով և Հայաստանի Հանրապետության կառավարության 2006 թվականի սեպտեմբերի 7-ի <<Երևանի գլխավոր հատակագծի /2006-2020թթ./ իրականացման հիմնական միջոցառումների ծրագրի հաստատման մասին>> հ. 1402-Ն որոշման և Երևանի քաղաքապետի 28.11.07թ. հ. 5074-Ա որոշմամբ հաստատված Երևան քաղաքի Կենտրոն թաղային համայնքի տարածքի գոտիավորման նախագծի և դրա հիման վրա մշակված բակային տարածքների վերականգնման հայեցակարգի Երևան քաղաքի Թումանյան, Նալբանդյան, Ավագ Պետրոսյան փողոցներով և Սայաթ-Նովա պողոտայով պարփակված տարածքում /այսուհետ` Տարածք/ նախատեսվում է իրականացնել քաղաքաշինական ծրագիր: Քաղաքաշինական ծրագիրը իրականացնելու համար անհրաժեշտ է տարածքի նկատմամբ ճանաչել բացառիկ` գերակա հանրային շահ: 

Միաժամանակ ՀՀ կառավարության 2012թ. մարտի 29-ի <<Երևանի քաղաքապետին լիազորություն վերապահելու և Հայաստանի Հանրապետության կառավարության 2010 թվականի մարտի 18-ի հ. 316-Ա որոշման մեջ փոփոխություններ կատարելու մասին>> հ. 385-Ա որոշմամբ Երևանի քաղաքապետը լիազորվել է Հայաստանի Հանրապետության անունից <<Ավագ Շին>> ՍՊ ընկերության հետ կնքել <<Հասարակության և պետության կարիքների համար սեփականության օտարման մասին>> ՀՀ օրենքի /այսուհետ` Օրենք/ 7-րդ հոդվածի 3-րդ մասով նախատեսված` Երևան քաղաքի Թումանյան, Նալբանդյան, Ավագ Պետրոսյան փողոցներով և Սայաթ-Նովա պողոտայով պարփակված տարածքում սեփականության օտարման գործընթացի ընթացքում պետության և ձեռքբերողի իրավունքները, պարտականություններն ու պատասխանատվությունը սահմանող պայմանագիր:
Բացի այդ, Հայաստանի Հանրապետության կառավարության 2010 թվականի մարտի 18-ի հ. 316-Ա որոշմամբ սահմանված պարտավորությունները կատարելը ավարտին հասցնելու համար անհրաժեշտություն է առաջացել կատարել փոփոխություններ նշված որոշման մեջ: 
Ընթացիկ իրավիճակը և խնդիրները – Հայաստանի Հանրապետության կառավարության 2010 թվականի մարտի 18-ի հ. 316-Ա որոշմամբ Հայաստանի Հանրապետության կառավարությանն առընթեր Հայաստանի Հանրապետության ոստիկանության ենթակայության` <<Երեխայի զարգացման կենտրոն>> ՊՈԱԿ-ին ամրացված անշարժ գույքը օտարվել է <<Ավագ-Շին>> ՍՊ ընկերությանը` օտարվող գույքի վաճառքի գինը սահմանելով 866200000 դրամ: Նշված որոշման համաձայն Հայաստանի Հանրապետության և ընկերության միջև 19.05.2010թ-ին կնքվել է.  

1) անշարժ գույքի առուվաճառքի պայմանագիր - Նալբանդյան 106/1 հասցեում գտնվող անշարժ գույքը <<Ավագ Շին>> ՍՊԸ-ի օտարելու մասին` պայմանով, որ ընկերությունը պայմանագրի կնքումից հետո երկու տարվա ընթացքում Հայաստանի Հանրապետության ոստիկանության արտաբյուջետային հաշվին է փոխանցում պայմանագրի գինը` 866200000 դրամ: 

2) նախնական առուվաճառքի պայմանագիր - Նալբանդյան 106/1 հասցեում կառուցվելիք բազմաֆունկցիոնալ բազմահարկ շենքից 1796.9 քմ մակերեսով տարածք Հայաստանի Հանրապետությանը` ի դեմս ՀՀ կառավարությանն առընթեր ՀՀ ոստիկանությանը վաճառելու մասին: Պայմանագրով սահմանվել է, որ գույքը ՀՀ ոստիկանությանն է հանձնվում նախնական առուվաճառքի պայմանագիր կնքելուց հետո 2 տարվա ընթացքում և Պայմանագրի գինը կազմում է  866 200 000 դրամ: Շենքի շինարարության ավարտի փաստագրման ակտի կազմումից հետո` 10 օրվա ընթացքում պետք է կնքվի հիմնական պայմանագիր:

2010թ. մայիսի 24-ին կատարվել է նշված պայմանագրերից ծագող իրավունքի պետական գրանցում և <<Ավագ Շին>> ՍՊԸ-ին է տրվել Նալբանդյան 106/1 հասցեում գտնվող անշարժ գույքի սեփականության իրավունքի վկայականը:

ՀՀ կառավարության 2012թ. մարտի 29-ի հ. 385-Ա որոշման 3-րդ կետով ՀՀ կառավարության 2010 թվականի մարտի 18-ի N 316-Ա որոշման մեջ կատարվել հետևյալ փոփոխությունները`


1) որոշման 3-րդ կետի 1-ին ենթակետի «բ» պարբերության մեջ «պայմանագրի կնքումից հետո երկու տարվա ընթացքում» բառերը փոխարինվել են «պայմանագրի կնքումից հետո չորս տարվա ընթացքում» բառերով.


2) որոշման 3-րդ կետի 2-րդ ենթակետի «ա» պարբերության մեջ «նախնական առուվաճառքի պայմանագիր կնքելուց հետո երկու տարվա ընթացքում» բառերը փոխարինվել են «նախնական առուվաճառքի պայմանագիր կնքելուց հետո չորս տարվա ընթացքում» բառերով:

ՀՀ կառավարության 2012թ. մարտի 29-ի հ. 385-Ա որոշման 3-րդ կետից բխող համապատասխան փոփոխություններ են կատարվել 19.05.2010թ-ին կնքված անշարժ գույքի առուվաճառքի և նախնական առուվաճառքի պայմանագրերում, որի վերաբերյալ ՀՀ-ի և ընկերության միջև 03.05.2012թ. կնքվել է համաձայնագիր:  
Տարածքը ներկայումս կառուցապատված է հին և խարխուլ, տարերայնորեն տեղակայված բնակելի տներով և շենք-շինություններով, որոնք չեն համապատասխանում հակահրդեհային, սանիտարահիգիենիկ, քաղաքաշինական նորմերին և կարող են պատճառ հանդիսանալ արտակարգ իրավիճակների: Տարածքի անմիջական հարևանությամբ գտնվող տարածքների համար նախագծվել և մասնակիորեն իրականացվել են համաքաղաքային ենթակառուցվածքների անբաժանելի մասը կազմող հանգույցներ:

ՀՀ կառավարության 09.09.2010թ. հ. 1258-Ն որոշմամբ Երևան քաղաքի Թումանյան, Նալբանդյան, Ավագ Պետրոսյան փողոցներով և Սայաթ-Նովա պողոտայով պարփակված տարածքի նկատմամբ արդեն իսկ ճանաչվել էր բացառիկ` գերակա հանրային շահ և տարածքի ձեռքբերող էր ճանաչվել <<Ավագ-Շին>> ՍՊ ընկերությունը: Օրենքի 10-րդ հոդվածի 1-ին կետի համաձայն <<Ձեռքբերողը պարտավոր է մինչև բացառիկ` գերակա հանրային շահ ճանաչելու մաuին կառավարության որոշմամբ uահմանված uեփականության oտարման գործընթացն uկuելու վերջնական ժամկետից oտարվող uեփականության uեփականատերերին և oտարվող uեփականության նկատմամբ գույքային իրավունքներ ունեցողներին պատշաճ ձևով ուղարկել uեփականության oտարման պայմանագրի (այuուհետ` oտարման պայմանագիր) նախագիծը>>: Ըստ Հայաստանի Հանրապետության և <<Ավագ-Շին>> uահմանափակ պատաuխանատվությամբ ընկերության միջև կնքված պայմանագրի Տարածքում նախատեսվում էր կառուցել բնակելի շենք մինչև 16 վերգետնյա հարկերով: Օտարման գործընթացի ընթացքում Տարածքին հարակից բնակելի շենքերի բնակիչների բողոքների հիման վրա ՀՀ վարչապետի 18.05.2011թ. հ. 438-Ա որոշմամբ ստեղծվեց միջգերատեսչական աշխատանքային խումբ` Տարածքում բազմաբնակարան շենքի կառուցման հետ կապված խնդիրները բազմակողմանի ուսումնասիրելու և համապատասխան առաջարկություններ ներկայացնելու նպատակով: Նշված աշխատանքային խմբի 25.05.2011թ. առաջին նիստի ժամանակ առաջարկվեց կասեցնել Տարածքում շինարարական աշխատանքները և կատարել միայն երկրաբանական հետազոտություններ, միաժամանակ առաջարկվեց Երևանի քաղաքապետարանի աշխատակազմի ճարտարապետության և քաղաքաշինության վարչությանը իրականացնել նախագծային փաստաթղթերի համաձայնեցում: Արդյունքում բավական երկար ժամանակահատվածով կասեցվեց Տարածքում ինչպես շինարարական աշխատանքների իրականացումը, այնպես էլ օտարման գործընթացի իրականացումը, չեղյալ համարվեցին նախկինում տրված քաղաքաշինական փաստաթղթերը: Ընկերությանը առաջարկվեց ներկայացնել շենքի նախագծային փաստաթղթերի նախընտրելի տարբերակներ` համալիր փորձաքննությամբ` լուծելով տարածքում ծագած բոլոր բնապահպանական, շենքի հարկայնության հետ կապված և այլ խնդիրները: Արդյունքում հաստատվեց վերգետնյա 7-8 հարկերով բազմաֆունկցիոնալ բնակելի շենքի նախագիծ և 2012 թվականի օգոստոսին տրամադրվեց շինարարության թույտվություն: 
Ստեղծված իրավիճակում հնարավոր չէ կառուցել շենքը վերը նշված պայմանագրերով սահմանված ժամկետում, քանի որ շինարարական աշխատանքների դադարեցման ժամանակահատվածում ընկերությունը ունեցել է չնախատեսված լուրջ ֆինանսական ծախսեր: Հաշվի առնելով ստեղծված իրավիճակը, քաղաքաշինական ծրագիրը ավարտին հասցնելու համար անհրաժեշտություն է առաջացել բանկային համաֆինանսավորման միջոցով ներգրավվել ֆինանսական միջոցներ: 
Հաշվի առնելով այն հանգամանքը, որ Տարածքում որոշ սեփականատերերի չի ուղարկվել օտարման պայմանագրերի նախագծեր, որոշ սեփականատերերի ուղարկվել է` սակայն չի կնքվել պայմանագրերը` Օրենքի 16-րդ հոդվածի 1-ին կետի ուժով ՀՀ կառավարության 09.09.2010թ. հ. 1258-Ն որոշումը չօտարված սեփականությունների մասով համարվել է անվավեր: 
Կարգավորման նպատակը և բնույթը –Երևան քաղաքի գլխավոր հատակագծի համաձայն Երևան քաղաքի Թումանյան, Նալբանդյան, Ավագ Պետրոսյան փողոցներով և Սայաթ-Նովա պողոտայով պարփակված տարածքում արդեն իսկ հաստատվել է քաղաքաշինական ծրագրերի իրականացման անհրաժեշտությունը և տարածքի ձեռքբերող ընկերության կողմից տարածքում մեծ մասամբ կատարվել են օտարման գործընթացներ և տարածքի նկատմամբ նոր բացառիկ` գերակա հանրային շահ ճանաչելու նպատակը նշված աշխատանքների շարունակումն է ընկերության կողմից և քաղաքաշինական ծրագրի իրականացումը:
Բացի այդ հաշվի առնելով այն հանգամանքը, որ.

· քաղաքաշինական ծրագրի իրականացման համար պահանջվող ֆինանսական միջոցների ներգրավման համար ընկերության մոտ անհրաժեշտություն է առաջացել Նալբանդյան 106/1 հասցեի հողը և նրա վրա գտնվող գույքը հանել գրավից և նշված գույքը գրավադրել բանկում /բանկերը չեն ընդունում հաջորդող գրավը և ֆինանսավորման համար պահանջում են առաջնային գրավ/.
· երկու անգամից ավելի կրճատվել է շենքի հարկայնությունը.
· ՀՀ կառավարության 2010 թվականի մարտի 18-ի հ. 316-Ա որոշման 4-րդ կետի պահանջի կատարումն ապահովելու նպատակով ընկերությունը արդեն իսկ Երևանի Կենտրոն վարչական շրջանում իր միջոցներով վարձակալել է շենք և անհատույց հանձնել <<Երեխայի զարգացման կենտրոն>> ՊՈԱԿ-ի օգտագործմանը մինչև 2016 թվականի դեկտեմբերի 31-ը, առաջարկվում է.
համապատասխան փոփոխություններ կատարել ՀՀ կառավարության 2010 թվականի մարտի 18-ի հ. 316-Ա որոշման 1-ին և 3-րդ կետերում` օտարված անշարժ գույքի գինը վճարելով ՀՀ ԿԱ ՀՀ ոստիկանության արտաբյուջետային հաշվին` պայմանագրի կնքումից 7 տարվա ընթացքում, կառուցվող շենքից 1296 քառ. մետր, որը համապատասխանում է նախկին մանկապարտեզի եղած մակերեսին, բարեկարգված և ժամանակակից հագեցվածությամբ տարածք հանձնել ՀՀ ոստիկանությանը նախնական առուվաճառքի պայմանագրի կնքումից 7 տարվա ընթացքում, ինչպես նաև ուժը կորցրած ճանաչել ՀՀ կառավարության 2010 թվականի մարտի 18-ի հ. 316-Ա որոշման 3-րդ կետի 1-ին ենթակետի <գ> պարբերությունը:
Ակնկալվող արդյունք – պայմանագրի կնքումից հետո հնարավոր կլինի նշված տարածքի նկատմամբ ճանաչել նոր բացառիկ` գերակա հանրային շահ և ավարտին հասցնել քաղաքաշինական ծրագրի իրականացումը, որով մասնավոր ներդրումների հաշվին Երևանի կենտրոնից կվերանա կիuախարխուլ ոչ uեյuմակայուն, ոչ բավարար խտությամբ և հիմնականում վթարային հանդիuացող բնակելի ֆոնդը և ամբողջ բակային տարածքը կառուցապատման քաղաքաշինական ծրագրերի շրջանակներում կբարեկարգվի, կհամալրվի կանաչապատ տարածքներով և խաղահրապարակներով, ինչպես նաև հնարավոր կլինի տարածքում կառուցված շենքից համապատասխան տարածքը հանձնել ՀՀ ոստիկանությանը:
Տ. Մ Ա Ր Գ Ա Ր Յ Ա Ն
